
Hirugarren ukoa 
Nork bere garaikoa pairatzen du, eta 

gero kondatzen. Eta nik neuk ere, ezin-
bestean, neurea. 

Gazte denboran, eta Euskal Herria-
rekiko atxekimendua nigan hozitu ze-
nean, segurutzat jotzen zen gure ingu-
ruan gure herriaren soluziorako bidea 
PNVtik pasatzen zela. «¡Todavía no has 
entrado en el PNV? ¡Por favor!». Baina 
nik Arana-Goiriren iritzi nagusiak eza-
gururik, eta II. Errepublika españolaren 
itzuleran ez sinetsirik, uko egin nuen. 
Eta hamaika madarikazio, ostiko, gai-
tzespen eta bazterkeria jasan behar izan 
nuen hogei urtez. 

Geroago, eta ez horren gaztaroan, 
beraz, gure herriaren soluziorako bidea 
marxismo-leninismotik pasatzen zela 
zabaldu zen. Eta ideia hau, euskal ez-
kerrean, langileen laguntzaz baino 
areago apez-ohienaz, izugarri indartu 
zen: «¡Todavía no has entrado en un 
PC o en otro? ¡Por favor! ¡A ver si te 
enteras de la fiesta!». Baina nik sinetsi 
ez, eta beste hamaika madarikazio, 
irain, espultsio eta abar jasan behar 
izan nuen beste hogei urtez. 

Hots, orain, gure herria zentzudu-
nago jokatzeko unea iritsi zela pentsa 
zitekeenean, beste ideia bitxi bat in-
dartu da gure inguruetan harritzeko 
moduan: Euskal Herriaren soluziorako 
bidea Bloque Democrático Vasco-Es-
pañol delakoaren gotortzetik pasatzen 
dela. Eta horretatik modako galdera 
hori: «¡Todavía no comprendes que 
nuestra solución pasa por Ardanza, Ar-
zallus, Bandrés, Garaikoetxea, 
Guimón, Pequeño Benegas, y demás 
preclaros artífices del Bloque Demo-
crático de Ajuria-Enea?; ¡Por favor! 
¡Qué imbécil, qué visceral, qué irra-
cional, qué mal vasco!». 

Baina nik, zer nahuzue, Ebanjelioko 
Pedro hark bezala, hirugarren aldiz 
egin dut ukoa: «Ez dut sinesten». Ana-
tema, badakit; baina ez dut sinesten. 
Hain zuzen ere, modako «rollo» horre-
tatik at ikusten baitut gure herriaren so-
luzioa. 

Patu hitsa nirea: biziera osoan ba-
rrena, kontrakarrean. 

